
خیبرپختونخوا اسمبلی کا بیس فیصد ایجنڈا خواتین اراکین نے جمع کرایا، خواتین ارکان مردوں کی نسبت زیادہ نشستوں میں حاضر رہیں: فافن رپورٹ
ڈپٹی سپیکرمہر تاج روغانی کی زیرِ صدارت تقریب میں خواتین ارکان اسمبلی کی کارکردگی پر فافن کی رپورٹ کا اجرأ
پشاور، 9مارچ 2017: فری اینڈ فئیر الیکشن نیٹ ورک (فافن) کی خواتین اراکینِ اسمبلی کی کارکردگی پر جاری کی گئی رپورٹ کے مطابق خیبرپختونخوا اسمبلی کا بیس فیصد سے زائد ایجنڈا خواتین ارکان کی جانب سے پیش کیا گیا تھا جو کہ اسمبلی کی تعداد کا سترہ فیصد ہیں۔ مزید برآں خواتین اراکین کی ایوان میں حاضری کی شرح مرد اراکین سے زیادہ رہی۔  خواتین کے عالمی دن (آٹھ مارچ) کے حوالے سے جاری کردہ اس رپورٹ میں جون 2013 سے فروری  2017تک کی اسمبلی کارروائی میں خواتین کی حاضری اور کارکردگی کا جائزہ لیا گیا ہے۔ 
ٹرسٹ فار ڈیموکریٹک ایجوکیشن اینڈ اکاؤنٹیبیلیٹی ۔ فری اینڈ فئیر الیکشن نیٹ ورک (ٹی ڈی ای اے ۔ فافن) نے خواتین اراکین کی حاضری  میں باقاعدگی اور  اسمبلی کارروائی میں نمایاں کردار پر انہیں اعزازات سے نوازنے کے لیے ڈپٹی سپیکر ڈاکٹر مہر تاج روغانی کی زیرِ صدارت ایک تقریب کا انعقاد کیا۔ 
ڈپٹی سپیکر نے تقریب سے خطاب کرتے ہوئے خواتین اراکینِ اسمبلی کی عورتوں کے لیے خدمات اور کاوشوں کو سراہا اور انہیں نبرد آزما مسائل کے حل کے لیے ان کے عزم کی تعریف کی۔ انہوں نے عورتوں کو اپنے حقوق کے لیے ثابت قدم رہنے کا درس دیتے ہوئے کہا کہ حالیہ سینیٹ انتخابات خواتین ارکان  ِ صوبائی اسمبلی کی اہمیت کا واضح مظاہرہ تھا۔ 
اس موقع پر سابق چیرپرسن ٹی ڈی ای اے۔فافن  اور پیمان الومنائی ٹرسٹ کی سربراہ مسرّت قدیم نے بھی خطاب کیا اور خواتین اراکینِ اسمبلی کو سیاسی عمل میں عورتوں کے حقوق کی خاطر  سیاسی وابستگیوں سے بالاتر ہو کر کام کرنے کا کہا۔ انہوں نے اسمبلی میں کم نمائندگی کے باوجود شاندار خدمات سرانجام دینے پر خواتین اراکین کو خراجِ تحسین پیش کیا۔ 
ٹی ڈی ای اے ۔ فافن کے چیف ایگزیکٹو آفیسر شاہد فیاض نے اراکینِ اسمبلی اور  تقریب کے شرکا کو فافن کی انتخابی و پارلیمانی اصلاحات کے شعبوں میں خدمات سے آگاہ کرتے ہوئے کہا کہ خواتین کی شرکت کے بغیر انتخابی عمل اور اسمبلیاں صحیح معنوں میں عوام کی نمائندگی کا حق ادا نہیں کرسکتیں۔  انہوں نے اس موقع پر عورت فاؤنڈیشن کی بانی سربراہ  نگاراحمد کو خصوصی طور پر خراجِ تحسین پیش کیا۔
فافن کے نمائندہ شہزاد انور نے خواتین ارکان کی کارکردگی رپورٹ کے نتائج پیش کرتے ہوئے کہا کہ صوبائی اسمبلی میں خواتین کی نمائندگی کا تناسب  مردوں سے کم ہے۔ ہر خاتون رکن صوبے کی 596,652  خواتین کی نمائندگی کرتی ہے جبکہ ایک مرد رکن 130,064  مرد شہریوں کی نمائندگی کرتا ہے۔ مزید برآں، خیبرپختونخوا اسمبلی میں براہِ راست منتخب شدہ کوئی خاتون رکن نہیں ہے۔ 
اسمبلی کی ویب سائٹ پر دستیاب حاضری ریکارڈ کے مطابق اسمبلی کی 219 نشستوں میں سے ایک خاتون رکن اوسطاً 167 نشستوں میں حاضر رہیں جبکہ ایک مرد رکن اوسطاً 133 نشستوں میں حاضر رہے۔ دریں اثنا خواتین کی اکثریت کی ایوان میں حاضری ستّر فیصد سے زائد رہی۔
اسمبلی میں عوامی اہمیت کے معاملات پر جمع کرائے گئے ایجنڈے کا بیس فیصد خواتین ارکان کی جانب سے جمع کرایا گیا تھا۔ اسمبلی کے گذشتہ 44 مہینوں میں ہونے والے بائیس اجلاسوں کے دوران خواتین نے 693 سوالات، آٹھ تحاریک التوا، 47 توجہ دلاؤ نوٹسوں کےذریعے حکومت کو جوابدہ بنانے کا پارلیمانی فریضہ سرانجام دیا۔اسمبلی میں لائی گئی قراردادوں کا چھیالیس فیصد بھی خواتین کی جانب سے جمع کرائی گئی تھیں جبکہ نجی اراکین کے سترہ قانونی مسوّدات میں سے چھ مسوّدات خواتین نے پیش کیے تھے۔ 
اسی عرصے کے دوران خیبرپختونخوا اسمبلی نے خواتین سے متعلقہ  پانچ قوانین اور آٹھ قراردادوں کی منظوری دی۔قانون سازی کے ذریعے لیڈی ہیلتھ ورکرز پروگرام کو ریگولرائز کیا گیا جبکہ ملازمت پیشہ خواتین کے حقوق اور بچوں کو ماں کا دودھ پلانے کی حوصلہ افزائی کرنے کے لیے قواعد بنائے گئے۔ اس کے علاوہ خواتین بالخصوص بیوہ خواتین  کی فلاح کے لیے اداروں کا قیام بھی عمل میں لایا گیا۔
اسمبلی نے قراردادوں کے ذریعے خواتین کے خلاف پرتشدد واقعات اور عورتوں کو ووٹ کے حق سے محروم کرنے کی مذمّت کی اور ویمن پارلیمنٹری کاکس کے قیام کی سفارش بھی کی۔ اس کے علاوہ ڈاکٹر عافیہ صدیقی کو امریکی حراست سے واپس لانے کے مطالبات پر مبنی دو قراردادیں بھی منظور کی گئیں۔

